
Gazteek lan istripua izateko %50 arrisku handiagoa dute, prekarietateagatik 

Prebentzioa eskolan lantzen hasteko eskatu dute adituek, eta ugazabak «estutzeko» sindikatuek 

Iban Ocio - Bilbo 

Gazteek dute lan istripu bat sufritzeko aukera gehien. Beste beharginek baino %50 aukera gehiago, hain zuzen. Lanik gogorrenetan dihardutela, prebentzio neurriak aldarrikatzeko uzkur direla, askok aldi baterako kontratuak dauzkatela eta eskarmentu gutxi dutela azaldu du Europako Laneko Segurtasunerako eta Osasunerako Agentziak. Euskal sindikatuek, aldiz, prekarietatea jo dute arazo nagusitzat, eta ugazaben bizkar jarri dute erantzukizuna. 

«Bigunegi» jokatzea leporatu diote Administrazioari. «Langileak ere egin ditu istripuen erantzule», LABeko Lan Osasun arduradun Ibon Zubielak kritikatu duenez. Zaurituak eta hildakoak erruz gutxitzeko «giltza» ugazabek dute, ordea. «Eta arazoak, beraz, iraun egingo du, Administrazioak prebentzioan inbertitzen behartzeko neurriak hartu ezean». 

Europako Batasunean (EB) 40 milioitik gora langile daude 15 eta 25 urte bitartean: istripuen ondorioz 700.000 inguruk gaixo-aldia hartzen dute urtero. Eta 430 hil egiten dira. Baina ez EB osoan, 15 herrialde aurreratuenetan baizik. Datu horiek Europako Laneko Segurtasunerako eta Osasunerako Agentziak eman ditu. 

Gazteen istripuen aurkako kanpaina amaitu zuen atzo Bilbon, eta Euskalduna Jauregira joandako adituek ezinbestekoa iritzi zioten prebentzioa eskolan bertan lantzen hasteari. «Txikitatik murgildu beharra dago osasunaren eta segurtasunaren kulturan, gerora bestela oso zaila delako ohitura txarrak aldatzea», EBko Lan zuzendari Nikolaus van der Pasen ustez. Prestakuntza «funtsezkoa» dela azpimarratu, eta behin-behinekotasuna kritikatu du, zeharka bada ere. «Zalantzak sortzen ditu aldi baterako lanak». 

ZENBAT ETA GAZTEAGO, OKERRAGO. Istripuak ugaritzen dituela iradoki du. Eta gehienbat gazteek dituztenez aldi baterako lanak, «gazteek dute arrisku gehien». Ez bakarrik istripuak sufritzeko, baizik eta lan gaixotasunak pairatzeko. Zenbat eta gazteago, arriskua handiagoa dela ohartarazi du Osalanek berak, Zubielaren arabera. «16 eta 19 urte bitarteko langileek istripu bat izateko hamabi aldiz aukera gehiago dute 20 eta 24 urte bitartekoek baino, eta 20-24 urte bitartekoek, aldi berean, gainontzekoak baino bost aldiz aukera gehiago». 

Egiturazko arazoa omen. LABeko Lan Osasun arduradunak ondo deritzo prestakuntzari eta sentsibilizazioari: «Baina ez bakarrik eskolan, lantokian ere bai». Salatu du langile hasiberriei paper bat sinarazten dietela ugazabek. «Paper horrek dio prestakuntza jaso dutela. Gezurra». Zubielak dio, gainera, gazteek kasu askotan ezinezkoa dutela beren osasunaren eta segurtasunaren inguruko argibideak aztertzea. «Egun bateko kontratuak egiten dizkiete, eta zer lanetan dabiltzan ohartzeko astirik ere ez dute». Kontratazio sistema aldatu beharra dagoela ohartarazi du. «Alferrik bestela». 

Ildo beretik jo du ELAko Lan Osasun arduradun Janire Dominguezek. «Asko hitz egiten da prestakuntzaz eta sentsibilizazioaz, eta oso gutxi ugazaben erantzukizunaz eta istripuak murrizteko borondate politikoaz». Iruzur egitea eta prebentzioa nahita baztertzea leporatu die enpresaburuei. Erakunde publikoei, aldiz, «nahikoa» ez egitea odoluste etengabea eteteko. «Istripuak gutxitu daitezke. Prekarietatea apaldu daiteke. Baina horretarako, ugazabei oldartu behar zaie Administrazioa». Gogorarazi du aurten jada 35 langile hil direla Euskal Herrian. «Iazko bide beretik doaz zifrak». 

 «Prekarietatea eta istripuak gutxitu daitezke, baina, horretarako, ugazabak estutu behar ditu Administrazioak» 

Janire Dominguez 

ELA-KO LAN OSASUN ARDURADUNA 

«Egun bateko kontratuak egiten dizkiete, eta zer lanetan dabiltzan ohartzeko astirik ere ez dute» 

Ibon Zubiela 

LAB-EKO LAN OSASUN ARDURADUNA 

Zenbakia  %25 

Lan istripuek urtero 25 .000 milioi euroko galerak eragiten dituzte Europako Batasunean. Bruselak, horregatik, %25 gutxitu gura ditu 2012rako. Gaur-gaurkoz, ia bost milioi istripu gertatzen dira urtero, eta 45.000 langile hiltzen dira.  

Ordubeteko lanuztea egin dute eraikuntzan, segurtasuna eskatzeko 

CCOOk eta UGTk ordubeteko lanuztera deitu zituzten atzo eraikuntzako langileak Araban, Gipuzkoan eta Bizkaian, sektore horretan gertatzen ari den lan istripu mordoa gaitzesteko.Ohartarazi zuten obra lanetan zihardutela aurten hildako langileen erdiek, eta Administrazioari eskatu zioten katean azpikontratatzeko joeraren aurkako legea indartzeko. «Lege hori garatzeko eta eraginkor egiteko konpromisoa hartu behar du Eusko Jaurlaritzak», UGTko Eraikuntza federazioko buru Esther Malpartidaren hitzetan. Ezinbestekoa iritzi zion lan ikuskaritza indartzeari ere, ugazabak estutzeko eta iruzurrak saihesteko. CCOOko Eraikuntza Federazioko arduradun Iñaki Merino, bere aldetik, haserre agertu zen ELArekin eta LABekin. «Sentsibilizazio falta erakusten du lanuztearekin bat ez egiteak». Indarrak metatzea ezinbestekoa dela adierazi zuen. 

